
Rishi Agastyaproktam Shivalingapradakshinavidhyupadesham

ఋషి అగస్త్యప్రోక్తం   శివలిఙ్గప్రదక్షిణవిధ్యుపదేశమ్ 

(శివరహస్యాన్తర్గతే  ఉగ్రాఖ్యే )
అగస్త్యః (ఉవాచ)
ప్రదక్షిణవిధిం  వక్ష్యే శ‍ృణు సమ్యగ్ద్విజోత్తమ  ।
నమస్కారవిధిం చాత్ర వక్ష్యే వైదికమార్గతః   ॥ ౫౦॥
ప్రదక్షిణప్రకారస్తు   ద్వివిధో వేదసమ్మతః ।
సవ్యాపసవ్యః సవ్యశ్చ తత్రాద్యవిధిరుచ్యతే  ॥ ౫౧॥
వృషం చణ్డం  వృషం చైవ  సోమసూత్రం  పునర్వృషమ్ ।
చణ్డం  చ సోమసూత్రం  చ పునశ్చణ్డం  పునర్వృషమ ॥ ౫౨॥
ఏతత్ప్రదక్షిణోక్తాని స్థానాని  నవ సత్తమ ।
న తాన్యుల్లఙ్ఘనీయాని   వేదమార్గరతైర్ద్విజైః     ॥ ౫౩॥
ప్రాగ్ద్వారే   దేవదేవస్య వృషస్థానం  ప్రకీర్తితమ్   ।
పశ్చిమాభిముఖే లిఙ్గే స్థానమేతదుదీరితమ్  ॥ ౫౪॥
ప్రాఙ్ముఖే  శివలిఙ్గే తు చణ్డస్థానం   ద్విజోత్తమ ।
ఈశానభాగే విజ్ఞేయభన్యత్ర  తు న సర్వథా ॥ ౫౫॥
మహేశస్యోత్తరం స్థానం  సోమసూత్రస్థలం   స్మృతమ్ ।
పూర్వాభిముఖలిఙ్గే తు నియమోఽయం ప్రకీర్తితః   ॥ ౫౬॥
పశ్చిమాభిముఖే లిఙ్గే సోమసూత్రం  శివస్య తు ।
పూర్వస్థానం  తు విజ్ఞేయమన్యత్ర  తు న సర్వథా ॥ ౫౭॥
త్రీణ్యేతాని  స్థలాన్యేవ  నవ స్థానాని  సత్తమ ।
ఏతేష్వేవ త్రిరావృత్త్యా  నవస్థానప్రకల్పనమ్   ॥ ౫౮॥
తేష్వేవైకైకమావృత్త్యా   తాన్యేవాత్ర పునః పునః ।
యత్నేనావర్తనీయాని నవతాంయాన్తి తాన్యతః ॥ ౫౯॥

ఉపవిశ్య వృషస్థానే  సఙ్కల్ప్య విధిపూర్వకమ్ ।
కృతాఞ్జలిపుటో  మౌనీ చణ్డస్థానం   వ్రజేత్తతః   ॥ ౬౦॥
పునర్వృషేశమాగత్య చణ్డస్థానం   వ్రజేత్తతః   ।
తతో వృషేశమప్రాప్య  సోమసూత్రం  వ్రజేత్తతః   ॥ ౬౧॥
సోమసూత్రమనుల్లఙ్ఘ్య    చణ్డస్థానావృషం   వ్రజేత్  ।
స్థానాన్యేవం  సమావృత్త్య వృషభేశం పునర్యదా ॥ ౬౨॥
ప్రాప్నుయాన్నియతో భూత్వా తదేకం స్యాత్ప్రదక్షిణమ్ ।
సవ్యాపసవ్యరూపేఽస్మిన్ వైదికే  తు ప్రదక్షిణే  ॥ ౬౩॥
ప్రదక్షిణవిధిః  ప్రోక్తో  జాబాలైరయమేవ  హి ।
ఏవం ప్రదక్షిణం  కార్యం ప్రత్యహం  శఙ్కరాలయే ॥ ౬౪॥
యద్యత్ర మోహాద్వ్యత్యాసస్తదా స్యాదన్యథా ధ్రువమ్  ।
దివాసన్ధ్యాసు  కర్తవ్యమేవమేతత్ప్రదక్షిణమ్ ॥ ౬౫॥
ఇదం ప్రదక్షిణం  నిత్యం ద్విజమాత్రస్య  సత్తమ ।
ప్రదక్షిణత్రయం   కార్య ఏకం పఞ్చదశాథ వా ॥ ౬౬॥
అష్టౌ ద్వాదశ వా కార్యాణ్యధికాన్యపి శక్తితః  ।
సవ్యం సవ్యేన కర్తవ్యం తదపి శ్రుతిచోదితమ్  ॥ ౬౭॥
తదపి ద్విజమాత్రస్య  నిత్యమేవ న సంశయః ।
శక్తైస్తు  సర్వదా కార్యం సవ్యాసవ్యప్రదక్షిణమ్  ॥ ౬౮॥
ఇదం కార్యం ప్రదోషేషు  శక్తిహీనైరపి  ద్విజ ।
సవ్యాసవ్యవిధానేన ప్రదోషే  శఙ్కరాలయే ॥ ౬౯॥
ప్రదక్షిణత్రయం   వాపి కర్తవ్యం నియమాద్విజైః  ।
శివాలయే తు యః కుర్యాత్సవ్యాసవ్యప్రదక్షిణమ్  ॥ ౭౦॥
స ఫలం వాజపేయస్య సమ్ప్రాప్నోతి పదే పదే ।
కృతాఞ్జలిపుటైరేవ   శివధ్యానపురఃసరమ్ ॥ ౭౧॥
ప్రదక్షిణం  సదా కార్య మహాదేవాలయే ద్విజ ।
అష్టాఙ్గసహితః   కార్యః ప్రణామః  పార్వతీపతేః ॥ ౭౨॥
సర్వకాలేషు యత్నేన శివధ్యానపురఃసరమ్ ।

జానుబాహుశిరోవక్షోగణ్డానామష్టకం   యదా ॥ ౭౩॥
దణ్డవత్ప్రణతాసక్తం  తదష్టాఙ్గనతిర్భవేత్   ।
ఏతదష్టాఙ్గ  సంయుక్తాః ప్రణామాః  పార్వతీపతేః ॥ ౭౪॥
ప్రయత్నేనాన్వహం  కార్యాః సావధానం ద్విజాతిభిః ।
ప్రణామాః  పార్వతీశస్య కర్తవ్యా ఏకవింశతిః ॥ ౭౫॥
ఏకాదశాఽథవాష్టౌ వా నాతో న్యూనాః కదాచన ।
ప్రాతః  శివార్చనం కృత్వా దశ కుర్యాత్ప్రదక్షిణాః ॥ ౭౬॥
మధ్యాహ్నే ద్వాదశ స్యుః సాయమేకాదశోదితాః ।
సముద్ధూలితదేహేన  మహాదేవప్రదక్షిణమ్  ॥ ౭౭॥
కర్తవ్యం నాతివేగేన ధృత్వా రుద్రాక్షమాలికాః  ।
సోమసూత్రమనుల్లఙ్ఘ్య    గర్భే కార్యాః ప్రదక్షిణాః  ॥ ౭౮॥
వృషో యది భవేద్గర్భే  నో చేత్తత్ర న సర్వథా ।
సోమసూత్రమనుల్లఙ్ఘ్య    గర్భే సవృషభేఽపి చ ॥ ౭౯॥
విహితం వాస్త్వవిహితం సోమసూత్రం  న లఙ్ఘయేత్  ।
బహిశ్చాపి హి తం సూత్రముల్లఙ్ఘయ    నైవ  సర్వథా ॥ ౮౦॥
మోహాదపి తం సూత్రముల్లఙ్ఘ్యాప్నోతి   యాతనాః ।
ఉత్తరాభిముఖైః  కార్యం శ్రీమహాదేవపూజనమ్  ॥ ౮౧॥
ప్రాఙ్ముఖేనాపి  వా కార్యం శ్రీమహాదేవపూజనమ్  ।
పశ్చిమాభిముఖైర్వాపి  కర్తవ్యం శివపూజనమ్ ॥ ౮౨॥
దక్షిణాభిముఖైర్మత్యైర్న   కర్తవ్యం శివార్చనమ్ ॥ ౮౩॥
॥ ఇతి శివరహస్యాన్తర్గతే  ఋషి అగస్త్యప్రోక్తం   శివలిఙ్గప్రదక్షిణవిధ్యుపదేశం   సమ్పూర్ణమ్
॥
-॥ శ్రీశివరహస్యమ్  ।ఉగ్రాఖ్యః  సప్తమాంశః ।అధ్యాయః౨౬కుమ్భఘోణమహిమానువర్ణనమ్
। ౫౦-౮౩॥

Ṛṣi Agastyaఋషి అగస్త్య delivers Upadeśa ఉపదేశ (to Dvija ద్విజ) about the two types

of Śivaliṅga Pradakṣiṇā శివలిఙ్గ ప్రదక్షిణా  viz., Savyāpsavya సవ్యాప్సవ్య and Savya సవ్య
- especially mentioning about not crossing the Somasūtraసోమసూత్ర .

